
Eine warhafftige vnd erschreckliche

newe Zeitung.

Eigentlicher Bericht/

wie es vff einer Hochzeit

zu Erffurdt zugangen den 6.

Febr. Anno 1609.

Gedruckt im Jahr

1609.

NAch dem Fridrich Nicols

Tochter einen Weisgerber Gesellen

verheyrathet/ welche den 6. Februarij

jhren Kirchgang gehalten/

vnnd seind der Geste neun Tische

voll gewesen/ auch feine fürnehme

Leute darunter/ vnd haben in Friderich Nicol Behausung

in einer schönen Stuben so eine tieffe geteffelte 

Decke gehabt/ gesessen/ sein aber jmmer gar

stille vnnd trawrig gewesen. Nach dem essen hat

man ohne gefehr vber vier Tische das Geschencke

gethan/ hebet die Stuben an zu krachen/ da fenget

vber der Jungfrawen Tische eine Jungfraw an/

vnnd spricht: Lasset vns hinaus gehen/ mich düncket

die Stuben wil einfallen/ die Jungfraw aber

wird von denen dabey stehenden Tischen zimlichen

vexieret vnd ausgelachet/ baldt kracht es noch ein

mahl/ so stehen die Jungfrawen alle zu gleich miteinander

auff/ vnd gehen zur Stuben hinaus/ als

die letzte noch die Thür in der Hand hatte fellet die

gantze Decke mit grewlichen krachen zugleich herab/

alsbald hernach das gantze Hauß. Der

Breutgam aber Fridrich Nicol beneben den Dienern/

allen hauffenweis zur Stuben hinaus/ vnd

kommen daruon.

Dieterich Sachs in der Stadt ein Rathsherr/

springet zum Fenster hinaus/ vnd kommet

darvon. Der Brauts Schwester Magd hat

ein klein Kind von drey vierthel Jahren auffm

Arm/ da sie den Fall des Hauses siehet/ wirfft sie

das Kind zum Fenster hinaus/ in den Hoff/ zehen

Ellen hoch/ das Kind kompt darvon/ die Magd aber

bleibet todt. Aus der Stuben gehet eine Thüre

in die Kammer/ die ist verschlossen/ da der fall geschicht/

thut sich die Thür auff/ vnd sitzt einer darbey

der heisset Jonas N. der kompt beneben Christoff

Budstadt/ vnd andern hinaus/ Daniel Herholt

ist auch ohne schaden davon kommen/ Jn summa/

es ist ein elender vnd kleglicher fall gewesen/

davon nicht gnugsam zu schreiben/ so bald man

nun des fals jnnen worden/ ist man zugelauffen/

vnd retten helffen wollen/ aber da lag alles durcheinander/

das man den Vberfallenen nicht zu hülffe

kommen konte/ wegen der grossen Gefahr/ die

dabey war/ denn es hieng ein halber Giebel mit einem 

schweren Ziegeldach an der lincken Hand/ daselbst

lag die Braut auff dem Angesicht/ vnd war

todt/ zu beyden Seiten auch zwey todte Weiber/

das Volck waget Leib vnd Leben tapffer hinan vnd

arbeitet/ das man von den armen Leuten abreumet/

man warff auch Fewrleitern an/ darauff man

sie herab zog/ vnd erstlich bracht man heraus drey

Rathsherrn/ die waren steintodt/ darnach bracht

man einen Becker Casper Pilgrim/ der richtet sich

vff der Leiter vff/ vnd leget die Hende zusammen/

vnd betet/ vnd starb bald/ darnach zog man hervor

des Lederkramers Mutter/ die in Doctors Schliefers

Gewelb feil hatte/ auch todt heraus/ da lag

ein Weib vnd strecket eine Hand heraus/ vnd wincket

lange mit der Hand/ hatte viel gülden Ringe

an/ aber man kundte nicht bald abreumen/ bald

kam die Post/ das eines Obersten Weib M. Andreæ

Funcke auch darunter lege/ da muste jederman

an demselben Orth arbeiten vnd abreumen/

da lag ein Schieffer Tisch vff der Frawen/ den

schlugen die Zimmerleut entzwey/ da lebte sie zwar

noch/ aber man kunte sie mit den Kleidern nicht

heraus kriegen/ da rissen sie jhr die Kleider ab/ vnd

zogen sie nur im Hembde heraus/ nicht ein halbe

viertel stund hernach fellet die ander Seite mit

solchem grossen geprassel auch herunter/ das die so

im Hofe stunden/ nicht anders vermeineten/ es lege

jhnen alles vff dem Halse/ da schlugs die Frawe

die oben mit der Hand wincket/ gar zu tode/ Jn

summa/ die gantze Stadt zitterte vnd bewegte sich

für grossem schrecken/ zugleich trug man todte vnd

beschedigte Leute zum Hause hinden vnd forn hinnaus/

zwantzig Personen blieben alsbald todt/

acht vnnd dreyssig Personen sein vbel beschedigt/

bald darnach thut man einen Schoß vff der Brücke/

welches das Volck noch mehr verschreckte/ das

Stedtlein Wiehe/ nicht weit von Erffurt/ ist auch

die zeit in grund gar ausgebrandt/ man berichtet

auch/ das es in dem Hause die Nacht grawsam gewinselt

vnd weheklaget hat/ das niemand hat drinnen

bleiben können.

Verzeichnis der Personen/ so todt

sein blieben.

Hieronymus Brack.

Herr Matthias Müntzer.

Herr Hans Schmuck.

Lucas Nicol.

Hans Nicol.

Hans Adolt.

Hans Nerlich.

Gero: Bedten.

Martin Kast.

Die Braut/ Fridrich Nicols Tochter.

(***)

Ein Megdlein von zwölff Jahren.

Herr Ambrosius Hüters Fraw.

Einer Hüterin Tochter.

Herman Königs Weib.

Georg Bosen Weib.

Des Altknechts Haußfraw/ etc.

Die Beschedigten liegen hart darnieder/ einem

ist ein Bein/ dem andern ein Arm/ dem dritten

der Rücken/ dem vierdten der Kopff entzwey/

wie es noch klerer an tag kommen wird. Gott erbarme

sich derselben/ vnd helffe jhnen mit Gnaden

vmb Jesu Christi willen/

Amen.

